
Kaleratuta dago Iruñeko deia. 
Euskal politika «inarrosi» 
behar omen zuen proposa-
menak, ezertxo ere ez du as-
tindu, are gutxiago inarrosi 
edo dardaratu. Gauzak le-
hengo hartara itzuli dira, eta 
kitto. 

Auto-Determinazioaren al-
deko bultzada gaitza, ezintasun eta etsipen sen-
dimendu bihurtu da. «Pakto»ko kide guztiek, 
batere luzatu gabe, «ez» erantzun dute. Eta «im-
passe»an kokatu gara berriro, geldikeria oso-
osoan. 

Baikorkeria ofizialen gainetik, eta oso nabar-
menki, euskal nazio arazoa zokoratuta dago 
erabat. Hemen joera politiko, soziologiko eta 
psikologiko bakar bat doa gorantza, garbiki, 
eta ez hauteskundeetako emaitzetan somatzen 
dena bakarrik. Eta joera horri honetara deritzo: 
«Espainia barruan ongi gaude, zer abertzale-
tasun, zer Auto-Determinazio, eta zer debru?». 

Oztoparria, itxuraz batez ere, ETAren bor-
tizkeria da. Itxuraz esan dugu, bai. Zeren-eta 
PNVren ultra-regionalismo españolistak ez 
baitu jadanik «demostratu» beharrik. Eta EAren 
ezinak ere ez. 

Baina egia aitortuko badugu, eta aitortu egin 
behar da, non dago, gaur, Europan, batera joko 
politiko klasikoa egin, eta, luzaroan, eta 
dexente gordinki, borroka armatua gaitzesten 
ez duen indar abertzalerik? «Sinn Fein» aipatu 
ohi da; baina Eire ez da inondik ere guk jarrai-
tzeko moduko adibide egokia. Hain zuzen! 
Funtsean, sekulako porrota jasan dute irlandar 
abertzaleek, eta Sinn Fein bera oso alderdi 
ahula da bi Irlandetan. 

Ez du balio geure burua hamarka urtetan ba-
rrena gezurtaratzea. Politika «posiblearen 
artea» baldin bada, bide honetatik Euskal He-
rria, herri gisa, ez da euskal politika egiten ari. 
Eta, zoritxarrez, hau ez litzateke lehenengo 
aldiz gertatua izango gure Historia hitsean... 

Impasse nabarmen eta ezin antzuago hone-
tatik hemendik edo handik irten gabe, herri 
honek jai dauka. Aitor dezagun deplauki. 




